
Shri Sushloka Chaitanya Shatakam

શ્રીસુશ્લોક ચૈતન્યશતકમ્

પ્રણમ્ય ત્વાં પ્રભો ગૌર તવ પાદે શતં બ્રુવે ।
સદાશયાનાં સાધૂનાં સુખાર્થં મે કૃપાં કુરુ ॥ ૧॥
શ્રીરાધાકૃષ્ણયોઃ સેવાં સ્થાપયિત્વા ગૃહે ગૃહે ।
શ્રીમત્સઙ્કીર્તને ગૌરો નૃત્યતિ પ્રેમ વિહ્વલઃ ॥ ૨॥
જિહ્વાયાં હરિનામસાધનમહો ધારાશતં નેત્રયોઃ
સર્વાઙ્ગે  પુલકોદ્ગમો નિરવધિ સ્વેદશ્ચ વિભ્રાજતે ।
શ્રીમદ્ગૌરહરેઃ પ્રગલ્ભમધુરા ભક્તિપ્રદાતુર્જનૈઃ
સેવા શ્રીવ્રજ યોષિતામનુગતા નિત્યા સદાશિક્ષ્યતે ॥ ૩॥
કલિમલ પતિતાનાં શોક મોહાવૃતાનાં
નિજજન પતિ સેવા વિત્ત ચિન્તાકુલાનામ્ ।
ઇતિ સમજનિ ગૌરસ્ત્રાણહેતું વિચિન્ત્ય
પ્રકટ મધુર દેહો નામ દાતા કૃપાલુઃ ॥ ૪॥
શ્રીશ્રીમત્કૃષ્ણચૈતન્યે જગત્ત્રાણૈક કર્તરિ ।
યો મૂઢે ભક્તિહીન સ્યાત્પચ્યતે નરકે ધ્રુવમ્ ॥ ૫॥
યઃ કૃષ્ણો રાધયા કુઞ્જે વિલાસ કૃતવાન્ પુરા ।
ગદાધરેણ સંયુક્તઃ સ ગૌરો વસતે ભુવિ ॥ ૬॥
સંસારસર્પ દષ્ટાનાં મૂર્ચ્છિતાનાં   કલૌયુગે ।
ઔષધં ભગવન્નામ શ્રીમદ્વૈષ્ણવ સેવનમ્ ॥ ૭॥
વિષયાવિષ્ટ મૂર્ખાનાં ચિત્ત સંસ્કારમૌષધમ્ ।
વિશ્રમ્ભેણ ગુરોઃ સેવા વૈષ્ણવોચ્છિષ્ટ ભોજનમ્ ॥ ૮॥
વન્દે શ્રીકરુણાસિન્ધું શ્રીચૈતન્યં મહાપ્રભુમ્ ।
કૃપાં કુરુ જગન્નાથ! તવ દાસ્યં દદસ્વ મે ॥ ૯॥

દાસ્યં તે કૃપયા નાથ! દેહિ દેહિ મહાપ્રભો! ।
પતિતાનાં પ્રેમદાતાઽસ્યતો યાચે પુનઃ પુનઃ ॥ ૧૦॥
સંસાર સાગરે મગ્નં પતિતં ત્રાહિ માં પ્રભો ।
દીનોદ્ધારે સમર્થસ્ત્વમતસ્તે શરણં ગતઃ ॥ ૧૧॥
જગતાં ત્રાણ કર્તાસિ ભર્તા દાતાસિ સમ્પદામ્ ।
ત્રાણં કુરુષ્વ ભો નાથ! દાસ્યં દેહિ શચીસુત! ॥ ૧૨॥
સર્વેષામવતારાણાં પુરાણૈર્યત્શ્રુતં ફલમ્ ।
તસ્માન્મે નિષ્કૃતિર્નાસ્તિ  અતસ્તે શરણં ગતઃ ॥ ૧૩॥
વિચિત્ર મધુરાક્ષર શ્રુતિમનોજ્ઞ ગીતો મુદા
સ્વભક્તગણ મણ્ડલી રચિત મધ્યગામી પ્રભુઃ ।
મનોહર મનોહરો નટતિ ગૌરચન્દ્રઃ સ્વયં
જગત્ત્રય વિભૂષણો પરમધામ નીલાચલે ॥ ૧૪॥
વિલોક્ય પુરુષોત્તમં કનક ગૌર દેહો હરિર્
મુદા હૃદય પન્કજે જલદકાન્તિ આલિઙ્ગિતુમ્  ।
પપાત ધરણીતલે સકલભાવ સમ્મૂર્ચ્છિતઃ 
કદાચિદપિ નેઙ્ગતે  પરમધારિ સંસ્પન્દનમ્ ॥ ૧૫॥
ગૌરસ્ય નયને ધારા સગદ્ગદ વચો મુખે ।
પુલકાઙ્કિત સર્વાઙ્ગો  ભાવે લુઠતિ ભૂતલે ॥ ૧૬॥
ચૈતન્ય ચરણામ્ભોજે યસ્યાસ્તિ પ્રીતિરચ્યુતા ।
વૃન્દાતવીશયોસ્તસ્ય ભક્તિસ્યાચ્છત જન્મનિ ॥ ૧૭॥
યથા રાધા પદામ્ભોજે ભક્તિઃ સ્યાત્પ્રેમલક્ષણા ।
તથૈવ કૃષ્ણચૈતન્યે વર્ધતે મધુરા રતિઃ ॥ ૧૮॥
કનકમુકુરકાન્તિં  ચારુ વક્ત્રારવિન્દં
મધુરમુકુર હાસ્યં પક્વ બિમ્બાધરોષ્ઠમ્ ।
સુવલિત લલિતાઙ્ગં  કમ્બુકણ્ઠં નટેન્દ્રં
ત્રિભુવન કમનીયં ગૌરચન્દ્રં પ્રપદ્યે ॥ ૧૯॥
સુદીર્ઘસુમનોહરં મધુરકાન્તિ ચન્દ્રાનનં
પ્રફુલ્લકમલેક્ષણં દશનપઙ્ક્તિ  મુક્તાફલમ્ ।
સુપુષ્પ નવમઞ્જરી શ્રવણયુગ્મ સદ્ભૂષણં

પ્રદીપ્તમણિ કઙ્કણં કષિતહેમ ગૌરં ભજે ॥ ૨૦॥
અખિલભુવનબન્ધો પ્રેમસિન્ધો જનેઽસ્મિન્
સકલકપટપૂર્ણે જ્ઞાનહીને પ્રપન્ને ।
તવ ચરણસરોજે દેહિ દાસ્યં પ્રભો ત્વં
પતિત તરણ નામ પ્રાદુરાસીત્ યતસ્તે ॥ ૨૧॥
ઊર્ધ્વીકૃત્ય ભુજદ્વયં કરુણયા સર્વાન્જનાનાદિશેત્
રે રે ભાગવતા હરિં  વદ વદ શ્રીગૌરચન્દ્રઃ સ્વયમ્ ।
પ્રેમ્ણા નૃત્યતિ હુઙ્કૃતિ  વિકુરતે હા હા રવૈર્વ્યાકુલો
ભૂમૌ લુણ્ઠતિ મૂર્ચ્છતિ સ્વહૃદયે હસ્તૌ વિનિક્ષિપ્યતિ ॥ ૨૨॥
હરેનામ કૃષ્ણનામ ગાનદાન કારિનીં
શોકમોહ લોભતાપ સર્વવિઘ્ન નાશિનીમ્ ।
પાદપદ્મલુબ્ધ ભક્તવૃન્દ ભક્તિદાયિનીં
ગૌરમૂર્તિમાશુ   નૌમિ નામ સૂત્રધારિણીમ્ ॥ ૨૩॥
માલતીમલ્લિકાદામ બદ્ધ કુઞ્ચિત કુન્તલમ્ ।
ભાલોદ્યત્તિલકં ગણ્ડ રત્નકુણ્ડલમણ્ડિતમ્ ॥ ૨૪॥
શ્રીખણ્ડાગુરુલિપ્તાઙ્ગં  કઙ્કણાઙ્ગદ  ભૂષિતમ્ ।
ક્વનન્મઙ્જીર ચરણં ગૌરચન્દ્રમહં ભજે ॥ ૨૫॥
મધુરં મધુરં કનકાભ તનુમરુણામ્બર સત્પરિધેયમહો ।
જગદેક શુભં સકલૈક પરં કરુણપ્રવણં ભજ તં પરમમ્ ॥ ૨૬॥
કૃષ્ણરૂપં પરિત્યજ્ય કલૌ ગૌરો બભૂવ યઃ ।
તં વન્દે પરમાનન્દં શ્રીચૈતન્ય મહાપ્રભુમ્ ॥ ૨૭॥
પીતાંશુકં પરિત્યજ્ય શોણામ્બર ધરોતિ યઃ ।
તં ગૌરં કરુણા સિન્ધુમાશ્રયે ભુવનાશ્રયમ્ ॥ ૨૮॥
અવતીર્ણઃ પુનઃ કૃષ્ણો ગૌરચન્દ્ર સનાતનઃ ।
મગ્નાસ્ત્રિભાગ પાપેસ્મિન્તેષાં ત્રાણસ્ય હેતવે ॥ ૨૯॥
અવતીર્ણે કલૌ ગૌરે ચણ્ડાલાદ્યાઃ કુજાતયઃ ।
યાવન્તઃ પાપિનશ્ચાપિ પ્રાયસો વૈષ્ણવા અમી ॥ ૩૦॥
પતિતં દુર્ગતં દૃષ્ટ્વા વૈષ્ણવા લોકપાવનાઃ ।

કરૌ ધૃત્વા હરેર્નામ યાચન્તિ કૃપયા કલૌ ॥ ૩૧॥
સઙ્કીર્તનારમ્ભકૃતેઽપિ ગૌરે ધાવન્તિ જીવશ્રવણે ગુણાનિ ।
અશુદ્ધચિત્તાઃ કિમુ શુદ્ધચિત્તાઃ શ્રુત્વા પ્રમત્તાઃ ખલુ તે નનર્તુઃ ॥ ૩૨॥
કિમાશ્ચર્યં કિમાશ્ચર્યં કલૌ જાતે શચીસુતે ।
સ્ત્રીબાલ જડમૂર્ખાદ્યાઃ સર્વે નામપરાયણાઃ ॥ ૩૩॥
ચણ્ડાલ યવના મૂર્ખાઃ સર્વે કુર્વન્તિ કીર્તનમ્ ।
હરેર્નામ્નાં ગુણાનાં ચ ગૌરે જાતે કલૌ યુગે ॥ ૩૪॥
કિમદ્ભુતં ગૌરહરેશ્ચરિત્રં તતોઽધિકં તત્પ્રિય સેવકાનામ્ ।
સઙ્કીર્તનામોદ જનાનુરાગ પ્રેમપ્રદાનં વિતનોતિ લોકે ॥ ૩૫॥
સુવલિતમણિ માલૈર્બદ્ધચૂડં મનોજ્ઞઃ
સુલલિત મૃદુભાલે ચન્દનેનાણુચિત્રમ્ ।
શ્રવણયુગલરન્ધ્રે કુણ્ડલૌ યસ્ય ભાતૌ
હૃદિવિનિહિતહારં નૌમિ તં ગૌરચન્દ્રમ્ ॥ ૩૬॥
ચૈતન્યરૂપગુણકર્મ મનોજ્ઞવેશં યઃ સર્વદા સ્મરતિ દેહમનોવચોભિઃ ।
તસ્યૈવ પાદતલપદ્મરજોભિલાષી સેવાં કરોમિ શતજન્મનિ બન્ધુપુત્રૈઃ ॥ ૩૭॥
ઇયં રસજ્ઞા તવ નામકીર્તને શ્રોત્રૌ મનો મે શ્રવણેઽનુચિન્તને ।
નેત્રે ચ તે રૂપનિરીક્ષણે સદા શિરોઽસ્તુ ચૈતન્ય પાદાભિવન્દને ॥ ૩૮॥
સઙ્કીર્તનાનન્દરસ સ્વરૂપાઃ પ્રેમપ્રદાનૈઃ ખલુ શુદ્ધચિત્તાઃ ।
સર્વે મહાન્તઃ કિલ કૃષ્ણ તુલ્યાઃ સંસાર લોકાન્પરિતારયન્તિ ॥ ૩૯॥
યસ્મિન્દેશે કુલાચારો ધર્માચારશ્ચ નાસ્તિ વૈ ।
તથાપિ ધન્યસ્તદ્દેશો નામ સઙ્કીર્તનાદ્ધરેઃ ॥ ૪૦॥
યાવતાં ચ કુતન્ત્રાણાં સમુદ્ધારસ્ય હેતવે ।
અવતીર્ણઃ કલૌ કૃષ્ણચૈતન્યો જગતાં પતિઃ ॥ ૪૧॥
સર્વાવતારા ભજતાં જનાનાં ત્રાતું સમર્થાઃ કિલ સાધુવાર્તા ।
ભક્તાનભક્તાનપિ ગૌરચન્દ્રસ્તતાર કૃષ્ણામૃતનામદાનૈઃ ॥ ૪૨॥
ચૈતન્ય પ્રેમદાતાખિલ ભુવન જનાન્ભાવ હુઙ્કાર્
નાદૈર્ગોવિન્દાકૃષ્ટ ચિત્તાન્કુવિષય  વિરતાન્કારયામાસ શીઘ્રમ્ ।
એવં શ્રીગૌરચન્દ્રે જગતિ ચ જનિતે વઞ્ચિતો યહિ મૂર્ખસ્તાપી

પાપી સુરાપી હરિગુરુવિમુખઃ સર્વદા વઞ્ચિતઃ સઃ ॥ ૪૩॥
ત્રિભુવનકમણીયે ગૌરચન્દ્રેઽવતીર્ણે પતિતયવનમૂર્ખાઃ સર્વથા સ્ફોટયન્તઃ ।
ઇહ જગતિ સમસ્તા નામ સઙ્કીર્તનાર્તા વયમપિ ચ કૃતાર્થાઃ કૃષ્ણનામાશ્રયાત્ ॥ ૪૪॥
મધુરમધુરમેતદ્ વૈષ્ણવાનાં ચરિત્રં કલિમલકૃત હીનાન્દોષબુદ્ધ્યા ન જગ્મુઃ ।
સકલ નિગમસારં નામદાતું ચ તત્ર પ્રબલકરુણયા શ્રીગૌરચન્દ્રોઽવતીર્ણઃ ॥ ૪૫॥
લોકાન્સમસ્તાન્કલિદુર્ગ વારિધેર્નામ્ના સમુત્તાર્ય સ્વતઃ સમર્પિતમ્   ।
શ્રીગૌરચન્દ્રૈર્હરિ વૈષ્ણવાનાં નામ્નશ્ચ તત્ત્વં કથિતં જને જને ॥ ૪૬॥
યાવન્તો વૈષ્ણવા લોકે પરિત્રાણસ્ય હેતવે ।
રટન્તિ પ્રભુનાદિષ્ટા દેશે દેશે ગૃહે ગૃહે ॥ ૪૭॥
જગદ્બન્ધોર્જગત્કર્તુર્જગતાં ત્રાણહેતવે ।
યત્ર તત્ર હરેઃ સેવા કીર્તને સ્થાપિતે સુખે ॥ ૪૮॥
ગૌરાઙ્ગઃ  પ્રેમમૂર્તિર્જગતિ   યદવધિ પ્રેમદાનં કરોતિ
પાપી તાપી સુરાપી નિખિલ જનધનસ્યાપહારી કૃતઘ્નઃ ।
સર્વાન્ધર્માન્સ્વકીયાન્વિષમિવ વિષયં સમ્પરિત્યજ્ય કૃષ્ણં
ગાયન્ત્યુચ્ચૈઃ પ્રમત્તાસ્તદવધિ વિકલાઃ પ્રેમસિન્ધૌ વિમગ્નાઃ ॥ ૪૯॥
યેષાં કસ્મિન્કલિ યુગે નોદ્ધારો બહુ જન્મસુ ।
કલૌ તે તે સુખે મગ્ના નામગાનપ્રસાદતઃ ॥ ૫૦॥
હરેર્નામ્નાં પ્રસાદેન નિસ્તરેત્પાતકી જનઃ ।
ઉપદેષ્ટા સ્વયં કૃષ્ણચૈતન્યો જગદીશ્વરઃ ॥ ૫૧॥
અખિલભુવન બન્ધુર્નામ દાતા કૃપાલુઃ કષિતકનકવર્ણઃ સર્વમાધુર્યપૂર્ણઃ ।
અતિસુમધુરહાસઃ સ્નિગ્ધદૃક્પ્રેમભાસઃ સ્ફુરતુ હૃદયમધ્યે ગૌરચન્દ્રો નટેન્દ્રઃ ॥ ૫૨॥
અતિમધુરચરિત્રઃ કૃષ્ણનામૈકમન્ત્રો ભુવનવિદિત સર્વપ્રેમદાતા નિતાન્તઃ ।
વિપુલ પુલક ધારી ચિત્ત હારી જનાનાં સ્ફુરતુ હૃદય મધ્યે ગૌરચન્દ્રો નટેન્દ્રઃ ॥ ૫૩॥
સકલ નિગમ સારઃ પૂર્ણ પૂર્ણાવતારઃ કલિ કલુષ વિનાશઃ પ્રેમ ભક્તિ પ્રકાશઃ ।
પ્રિય સહચર સઙ્ગે  રઙ્ગ  ભઙ્ગ્યા  વિલાસી સ્ફુરતુ હૃદય મધ્યે ગૌરચન્દ્રો નટેન્દ્રઃ ॥ ૫૪॥
જગદતુલમનોજ્ઞો નાટ્ય લીલાભિવિજ્ઞઃ કલિતમધુરવેશો મૂર્છિતાશેષદેશઃ   ।
પ્રબલગુણગભીરઃ શુદ્ધસત્ત્વસ્વભાવઃ સ્ફુરતુ હૃદય મધ્યે ગૌરચન્દ્રો નટેન્દ્રઃ ॥ ૫૫॥
નિરવધિ ગલદશ્રુઃ સ્વેદ યુક્તઃ સકમ્પઃ પુલકવલિતદેહઃ સર્વલાવણ્યગેહઃ ।

મનસિજશતચિત્તક્ષોભકારી યશસ્વી સ્ફુરતુ હૃદય મધ્યે ગૌરચન્દ્રો નટેન્દ્રઃ ॥ ૫૬॥
શમનદમનનામ કૃષ્ણનામપ્રદાનઃ પરમપતિતદીનત્રાણ કારુણ્યસીમઃ ।
વ્રજવિપિનરહસ્ય પ્રોલ્લસચ્ચારુગાત્રઃ સ્ફુરતુ હૃદય મધ્યે ગૌરચન્દ્રો નટેન્દ્રઃ ॥ ૫૭॥
સકલરસવિદગ્ધઃ કૃષ્ણનામપ્રમોદઃ પ્રબલગુણગભીરઃ પ્રાણિનિસ્તારધીરઃ ।
નિરુપમતનુરૂપઃ દ્યોતિતાનઙ્ગભૂપઃ  સ્ફુરતુ હૃદય મધ્યે ગૌરચન્દ્રો નટેન્દ્રઃ ॥ ૫૮॥
વિમલકમલવક્ત્રઃ પક્વબિમ્બાધરોષ્ઠસ્ તિલકુસુમસુનાસઃ કમ્બુકણ્ઠઃ સુદીર્ઘ ।
સુવલિતભુજદણ્ડો નાભિગમ્ભીરરૂપઃ સ્ફુરતુ હૃદય મધ્યે ગૌરચન્દ્રો નટેન્દ્રઃ ॥ ૫૯॥
કષિતકનકકાન્તેઃ સારલાવણ્યમૂર્તિઃ   કલિકલુષવિહન્તા યસ્યકીર્તિવરિષ્ઠાઃ   ।
અખિલભુવનલોકે પ્રેમભક્તિઃ પ્રદાતા સ્ફુરતુ હૃદય મધ્યે ગૌરચન્દ્રો નટેન્દ્રઃ ॥ ૬૦॥
બહુવિધમણિમાલા  બદ્ધકેશો વિચિત્રો મલયજ તિલકોદ્યદ્ ભાલદેશોઽલકાલિઃ ।
શ્રવણયુગલ લોલત્કુન્તલો  હારવક્ષાઃ સ્ફુરતુ હૃદય મધ્યે ગૌરચન્દ્રો નટેન્દ્રઃ ॥ ૬૧॥
યદવધિ હરિનામ પ્રાદુરાસીત્પૃથિવ્યાં તદવધિ ખલુ લોકા વૈષ્ણવાઃ સર્વતસ્તે ।
તિલકવિમલમાલા નામયુક્તાઃ પવિત્રાઃ હરિ હરિ કલિમધ્યે એવમેવં બભૂવ ॥ ૬૨॥
જીવે પૂર્ણોદયા યતઃ કરુણયા હા હા રવૈર્પ્રાર્થનાં
હે હે કૃષ્ણ કૃપાનિધે! ભવ મહાદાવાગ્નિદગ્ધાન્ જનાન્ ।
ત્રાહિ ત્રાહિ મહાપ્રભો! સ્વકૃપયા ભક્તિં  નિજાં દેહ્યલં
મૈવઙ્ગૌરહરેઃ  સદા પ્રકુરુતે દીનૈકનાથઃ પ્રભુઃ ॥ ૬૩॥
વિષણ્ણ ચિત્તાન્કલિ પાપ ભીતાન્સંવીક્ષ્ય ગૌરો હરિનામ મન્ત્રમ્ ।
સ્વયં દદૌ ભક્તજનાન્સમાદિશેત્કુરુષ્વ સઙ્કીર્તનનૃત્યવાદ્યાન્ ॥ ૬૪॥
હરેર્મૂર્તિં  સુરૂપાઙ્ગીં   ત્રિભઙ્ગમધુરાકૃતિમ્   ।
ઇતિ ગૌરો વદેદ્ભક્તાન્સ્થાપયધ્વં ગૃહે ગૃહે ॥ ૬૫॥
સુશોણપદ્મ પત્રાક્ષ! સુબિમ્બાધરપલ્લવ! ।
સુનાસાપુટલાલિત્ય! ગૌરચન્દ્ર નમોઽસ્તુ તે ॥ ૬૬॥
કન્દર્પકોટિ લાવણ્ય! કોટિચન્દ્રાનન ત્વિષે ।
કોટિકાઞ્ચન પુષ્પાભ! ગૌરચન્દ્ર! નમોઽસ્તુ તે ॥ ૬૭॥
સમુક્તાદન્ત પઙ્ક્ત્યાભ! હાસ્યશોભા શુભાકર! ।
સિંહગ્રીવ  ! લસત્કણ્ઠ! ગૌરચન્દ્ર! નમોઽસ્તુ તે ॥ ૬૮॥
મલ્લિમાલોલ્લસદ્વક્ષઃ કર્ણાલમ્બિત મૌક્તિક! ।

કઙ્કણાઙ્ગદસંયુક્ત ! મહાભુજ! નમોઽસ્તુ તે ॥ ૬૯॥
મૃગેન્દ્રમધ્યકઙ્કાલ!જાનુરમ્ભાતિસુન્દર! ।
કૂર્મપૃષ્ઠપદદ્વન્દ્વ! ગૌરચન્દ્ર! નમોઽસ્તુ તે ॥ ૭૦॥
૭૧
આશ્રયે તવ પાદાબ્જં કલિકાચમ્પકાઙ્ગુલમ્  ।
કૃપાં કુરુ દયાનાથ! ગૌરચન્દ્ર! નમોઽસ્તુ તે .. ..

નખપઙ્ક્તિજિતાનેક  માણિક્યમુકુરદ્યુતે ।
ચરણે શરણં યાચે ગૌરચન્દ્ર નમોઽસ્તુ તે ॥ ૭૨॥
ધ્વજવજ્રાઙ્કિતે પાદપદ્મેઽહં શરણં ગતઃ ।
કરિષ્યતિ યમઃ કિં  મે ગૌરચન્દ્ર! નમોઽસ્તુ તે ॥ ૭૩॥
શતશત પતિતાનાં ત્રાણકર્તા પ્રભુસ્ત્વં
કથમપિ કિમુદોષે વઞ્ચિતોઽહં પ્રપન્નઃ ।
કલિભયકૃતભીતં ત્રાહિ માં દીનબન્ધો!
સરણગતગતિસ્ત્વં કિં  બ્રુવે ગૌરચન્દ્ર! ॥ ૭૪॥
કિમદ્ભુતં ગૌરહરેશ્ચરિત્રં નામોપદેશાદ્ધરિમાશ્રયન્તિ ।
નૃત્યન્તિ ગાયન્તિ રુદન્તિ લોકા રટન્તિ સ્વાર્થાન્હરિભક્તિયુક્તાઃ ॥ ૭૫॥
નિરન્તર કૃષ્ણકથા પરસ્પરં સુભક્તિદં નામ હરેર્વદન્તિ વૈ ।
જલ્પન્તિ લોકા ભુવિ ભાવવિહ્વલા ગૌરેઽવતીર્ણે કલિપાપનાશકે ॥ ૭૬॥
સત્યત્રેતાદ્વાપરેષુ યજ્ઞધ્યાનતપવ્રતૈઃ ।
કેષાં કેષાં ફલં જાતં શુભકર્મવિધાનતઃ ॥ ૭૭॥
કલૌ શ્રીગૌરકૃપયા નામ માત્રૈક જલ્પકાઃ ।
કૃષ્ણસાન્નિધ્યસમ્પ્રાપ્તાઃ પ્રેમભક્તિપરાયણાઃ ॥ ૭૮॥
અણુબ્રહ્માણ્ડયોર્મધ્યે ચૈતન્યેન સમાહૃતામ્ ।
હરેકૃષ્ણરામનામમાલાં ભક્તિપ્રદાયિનીમ્ ॥ ૭૯॥
જલ્પન્તિ હરિનામાનિ ચૈતન્યજ્ઞાનરૂપતઃ ।
ભજન્તિ વૈષ્ણવાન્યે તુ તે ગચ્છન્તિ હરેઃ પદમ્ ॥ ૮૦॥
શ‍ૃણ્વન્તિ યે વૈ ગુરુતત્ત્વગાથાં ગાયન્તિ યત્નૈર્હરિનામ મન્ત્રમ્ ।
અર્ચન્તિ સાધું ગુરુદેવતાં ચ ચૈતન્યભક્તાઃ કલિકાલમધ્યે ॥ ૮૧॥

કૃષ્ણચૈતન્ય દેવેન હરિનામ પ્રકાશિતમ્ ।
યેન કેનાપિ તત્પ્રાપ્તં ધન્યોઽસૌ લોકપાવનઃ ॥ ૮૨॥
યદિ સ્યાત્વૈષ્ણવે પ્રીતિઃ સદા કીર્તનલમ્પટઃ ।
ગૌરાઙ્ગચન્દ્રવિમુખઃ  ન વૈ ભાગવતોઽપિ સઃ ॥ ૮૩॥
અનન્યચેતા હરિમૂર્તિસેવાં   કરોતિ નિત્યં યદિ ધર્મનિષ્ઠઃ ।
તથાપિ ધન્યો ન હિ તત્ત્વવેત્તા ગૌરાઙ્ગચન્દ્રે  વિમુખો યદિસ્યાત્ ॥ ૮૪॥
કિમુ સુખમુપભોક્તું વાઞ્છયેદ્વઞ્ચિતોઽસૌ સકલનિગમસિદ્ધં ગૌરચન્દ્રં ન વેત્તિ ।
હરિ હરિ કથમેતત્કુત્ર યાતં ચરિત્રંસ ભવજલધિમધ્યે કુમ્ભીપાકે  પ્રપાત ॥ ૮૫॥
શચીસુતપદામ્બુજે શરણમાત્રમન્વેષણં કરોમિ કુલદૈવતે પ્રબલકાતરે વૈષ્ણવાઃ ।
કૃપાં કુરુત સર્વદા મયિ વિચિત્રવાઞ્છાસ્પદં મમપ્રણતચેતસો ભવતુ સિદ્ધિરવ્યાહતા ॥ ૮૬॥
ન ધનં ન યશો ન કુલં ન તપો ન જનં ન શુભં ન સુતં ન સુખમ્ ।
ચરણે શરણં તવ ગૌરહરે! મમ જન્મનિ જન્મનિ દેહિ વરમ્ ॥ ૮૭॥
નાનાક્લેશામયૈર્યુક્તં સ્મૃતિહીનં ચ માં પ્રભો ।
ભવભીતેર્ગૌરચન્દ્ર! ત્રાહિ ત્રાહિ કૃપાનિધે! ॥ ૮૮॥
અનેકજન્મભ્રમણે મનુષ્યોઽહં ભવન્કલૌ ।
વ્યાકુલાત્મા પદાબ્જે તે શરણં રક્ષ માં પ્રભો ॥ ૮૯॥
કાતરં પતિતં શોચ્યં ત્રાહિ માં શ્રીશચીસુત! ।
સર્વે પ્રેમ સુખે મગ્ના વઞ્ચિતં મા કુરુ પ્રભો ॥ ૯૦॥
સર્વેષાં પાપયુક્તાનાં ત્રાતું શક્તોઽન્યદૈવતઃ ।
મમોદ્ધારે પ્રભુર્ગૌરો યતઃ પતિતપાવનઃ ॥ ૯૧॥
શ્રીગૌરચરણેદ્વન્દ્વે યાચે યાચે પુનઃ પુનઃ ।
જીવને મરણે વાપિ તવ રૂપં વિચિન્તયે ॥ ૯૨॥
કૃષ્ણ ત્વં દ્વાપરે શ્યામં કલૌ ગૌરાઙ્ગવિગ્રહમ્  ।
ધૃત્વાઽશેષ જનાન્પ્રેમભક્તિં  યચ્છસિ લીલયા ॥ ૯૩॥
યથેપ્સિતં ગૌરપદારવિન્દે નિવેદિતં દેહમનોવચોભિઃ ।
સર્વાર્થસિદ્ધિં  કુરુ મે કૃપાલો નિરન્તરં તે સ્મૃતિરસ્તુ નિત્યા ॥ ૯૪॥
સ્વતન્ત્રસ્તુ પ્રભુરેવ લીલામનુજવિગ્રહમ્ ।
ધૃત્વા લોકપરિત્રાણં કૃતવાન્હરિનામભિઃ ॥ ૯૫॥

અનાથબન્ધો કરુણૈકસિન્ધો! સંસારબન્ધાત્કુરુ માં વિમુક્તમ્ ।
ભ્રમામિ તીર્થાન્તવ નામ ગાનૈર્દૃષ્ટ્વા સુસાધૂન્હરિદેવરૂપાન્ ॥ ૯૬॥
યદુક્તં યત્કૃતં પૂર્વં યચ્છ્રુતં  યન્મનોગતમ્ ।
સર્વં ક્ષમસ્વ હે ગૌર ત્વત્સ્મૃતિઃ સ્યાત્સદા મમ ॥ ૯૭॥
લજ્જાં ત્યક્ત્વા પદે યાચે ભક્તિં  માં પ્રેમલક્ષણામ્ ।
દેહિ ગૌર કૃપાસિન્ધો! ત્વદ્વિના નાસ્તિ દુઃખહા ॥ ૯૮॥
અનેકજન્મકૃતમજ્જતોઽબ્ધૌ સિદ્ધિં  કુરુષ્વ પ્રભુગૌરચન્દ્ર! ।
સમુજ્જ્વલાં તે પાદપદ્મસેવાં કરોમિ નિત્યં હરિકીર્તનં ચ ॥ ૯૯॥
વ્રજેન્દ્રનન્દનાભિન્નં ગૌરાઙ્ગ ! ત્વાં નિવેદયે ।
કૃપાં કુરુ દયાનાથ! સર્વસેવાં કરોમ્યહમ્ ॥ ૧૦૦॥
ગીયતે યૈ રતિત્વેન ચૈતન્યશતકં મુદા ।
પઠ્યતે શ્રૂયતે તૈસ્તુ પ્રાપ્તઃ સ્યાત્શ્રીશચીસુતઃ ॥ ૧૦૧॥
ઇતિ સાર્વભૌમભટ્ટાચાર્યવિરચિતં
શ્રીસુશ્લોક (ચૈતન્ય)શતકં સમ્પૂર્ણમ્ ।

